
BILDU DIRA
Alde batetik:
Ramiro González Vicente jauna, diputatu nagusi gisa, Arabako Foru Aldundia ordezkatuz, eta Foru Gobernu Kontseiluak eta Arabako Batzar Nagusiek …….. Foru Araua baliatuz emandako baimenaren arabera. Foru arau hori da Arabako Foru Aldundiaren eta Burgosko Probintzia Diputazioaren artean Trebiñuko enklabeari buruzko elkarlanerako esparru hitzarmena berrestekoa.
Bestetik:
Cesar Rico Ruiz jauna, Burgosko Diputazio Probintziala ordezkatuz, lehendakari gisa; hartarako, Burgosko Probintzia Diputazioaren 2019ko ekainaren 28ko bilkuran izendatu zuten, Toki Araubidearen Oinarriak arautzen dituen apirilaren 2ko 7/1985 Legearen 31.1 b) artikuluan emandako eskumenak baliatuz.
Aurrerantzean, Arabako Foru Aldundia, alde batetik, eta Burgosko Probintzia Diputazioa, bestetik, “alderdiak” deituko dira batera, eta “alderdia” bereizita.
Bi aldeek esparru akordio hau izenpetzeko lege gaitasun nahikoa aitortzen diote elkarri eta, horretarako, honako hau
ADIERAZTEN DUTE
I.	Arabako Lurralde Historikoak, Burgosko probintziak eta haiek daudeneko autonomia erkidegoek historian zehar finkatutako zenbait elementu historiko (lurraldea), ekonomiko eta kultural partekatzen dituzte, eta horrek berekin dakar beren arteko erakunde leialtasunaren, lankidetzaren eta elkarlanaren beharra.
II.	Bereziki, Burgoskoak diren baina Arabako Lurralde Historikoak inguratzen dituen Trebiñuko Konderriko eta Argantzongo udalerriei gagozkiela, badago lurralde arrazoi bitxi bat, haietako bizilagunei zerbitzuak era egokian eskaintzeko eta bermatzeko baldintzak sustatzeko erakunde konpromisoa babesten eta arrazoitzen duena. Konpromiso hori, zenbait arlotan, lurralde bietako eskualde mugakideetako bizilagunei ere badagokie. 
III.	Udalerri horietako bizilagunei zerbitzuak gero eta hobeto eskaintzeko asmo horri tinko eusten zaio, Trebiñuko enklabeari buruz probintzia bietako, autonomia erkidegoetako eta estatuko erakundeetako politikarien eta administrazioen adierazpenak eta ekintzak gorabehera.
IV.	Senatuaren 1995eko txosten-irizpen batean, egoera politikoa konpontzearen eta askatzearen alde jardun ez ezik, hertsatu ere egin zen lehenbailehen konpontzera enklabea izateak eta lurralde jarraikortasunik ez izateak zerbitzuak eskaintzean bertako bizilagunei zekarzkieten kalteak, halakorik bazen.
V. Enklabeko bizilagunei zerbitzuak behar bezala eskaintzeari laguntzeko baldintzak sustatzeko, 2017ko apirilean, esparru akordio bat izenpetu zen Arabako Foru Aldundiaren eta Burgosko Probintzia Diputazioaren artean, lurralde horri buruzko lankidetza esparru orokorra ezartzeko eta lehentasunezko xedetzat jotako arloak eta hura garatzeko ondorengo hitzarmenen gutxieneko edukia jasotzeko.

Horregatik, esparru akordio horren babesean, Arabako Foru Aldundiak eta Burgosko Probintzia Diputazioak zazpi hitzarmen izenpetu zituzten 2018an, erakunde arteko lankidetza hori garatzeko, politika publikoen jarduera ildo hauen inguruan: gazteak, berdintasuna, euskara sustatzea, prebentzioa eta sua itzaltzea eta gizarte zerbitzuak.

Esparru akordioaren indarraldia eta haren luzapen posiblea amaituta, esperientzia urte horiek igarota eta emaitzak positiboki balioetsi ondoren, komenigarritzat jo da jarraipena ematea duela lau urtetik Burgosko Probintzia Diputazioak eta Arabako Foru Aldundiak garatutako lankidetza horri.

VI.	Era berean, aldeek ezagutzen eta errespetatzen dituzte enklabeko herritarren nahiaren erakusgarri diren adierazpenak eta iritziak, bai eta korporazio bakoitzaren ordezkari diren organoenak ere.
VII.	Esparru akordio hau Toki Araubidearen Oinarriak arautzen dituen apirilaren 2ko 7/1985 Legearen 55. eta 57. artikuluetan (Toki Administrazioaren Arrazionalizazio eta Iraunkortasunari buruzko abenduaren 27ko 27/2013 Legeak emandako idazketa) oinarritzen da. Artikulu horiek hauek arautzen dituzte: administrazioen arteko harremanetan erakundeen arteko leialtasuna, bakoitzak bestearen eskumenak errespetatuz; harremanek aurrekontuan eta finantzetan duten eraginaren balorazioa; hurkoaren informazioa eskuratzeko aukera eta haien arteko elkarlana eta laguntza; nola toki zerbitzuetan hala interes bera den auzietan lankidetza ekonomikoa, teknikoa eta administratiboa, zeina borondatez garatuko baita administrazio hitzarmenen bidez, eta zeinak, hitzarmenak, gainerako administrazio interesdunei jakinaraziko baitzaizkie: enklabeko udalei, udalerri mugakideetako udalei eta Euskadiko eta Gaztela eta Leongo autonomia erkidegoetako administrazioei.
VIII.	Nolanahi ere, esparru akordio hau izenpetzean erabat beteko da Euskadiko Autonomia Estatutuaren 8. artikuluan eta Gaztela eta Leongo Autonomia Estatutuaren hirugarren xedapen iragankorrean xedatutakoa, bai eta haien babesean Trebiñuko enklabeari buruz gara daitezkeen prozeduretan xedatutakoa ere.
IX.	Hona hemen esparru akordio honen aurrekari diren agiriak: 
1)	Arabako Foru Aldundiak eta Trebiñuko Konderriko eta Argantzongo udalek 2001eko azaroaren 28an izenpetutako esparru akordio instituzionala.
2)	 Eusko Jaurlaritzak eta Gaztela eta Leongo Juntak 2012ko urtarrilaren 23an izenpetutako lankidetzarako protokolo orokorra. Protokolo horretan adostu zen zenbait arlotan lankidetza harremanak zehaztea, eta, hain zuzen, arlo horietako batzuk, Trebiñuko enklabeari laguntzeari dagozkionak, antolatzeko eta gauzatzeko eskumena Arabako Foru Aldundiak dauka.
3)     Lankidetzarako esparru akordioa, Arabako Foru Aldundiaren eta Burgosko Probintzia Diputazioaren artean 2017ko apirilaren 24an izenpetua, Trebiñuko enklabea dela eta. Horrez gain, geroago beste lankidetza hitzarmen batzuk izenpetu ziren 2018ko apirilaren 3an.

KLAUSULAK
1.	XEDEA
Esparru akordio honen xedea da adostea eta era sistematikoan antolatzea Trebiñuko enklabeko eta erakunde bien artean dauden udalerri mugakideetako biztanleei zerbitzu hobea emateko behar diren lankidetza harremanak, alde bakoitzak onartuta duen bere eskumenen eremuan jardunez beti.	
Aldeek, bakoitzak bere administrazio organoaren bitartez, hirugarren klausulan zehaztutako gaietan administrazioen arteko lankidetzarako hitzarmen proposamenak egingo dituzte sei hilabeteko epean, esparru akordio hau izenpetzen denetik aurrera. Proposamenetan honako hauek ere jaso beharko dira: aurrekontua, nola finantzatuko den eta hitzarmenaren xede den zerbitzuaren eraginpean izango den lurralde eremua, zehatz mehatz mugatuta. Hitzarmen bakoitza era independentean izenpetuko dute aldeek, eta eragindako udalerriei entzunaldiko izapidea eskainiko zaie.

2.	 ESPARRU AKORDIOAREN IZAERA
Esparru akordio honek izaera administratiboa du. Administrazioen arteko lankidetza harremanetan dago oinarrituta, eta erakundeen arteko leialtasun eta lankidetza printzipioak ditu euskarri, bat etorriz Sektore Publikoaren Araubide Juridikoaren urriaren 1eko 40/2015 Legeak 3,47 eta hurrengo artikuluetan xedatutakoarekin, eta Toki Araubidearen Oinarriak arautzen dituen apirilaren 2ko 7/1985 Legeak 55. artikuluan ezarritakoarekin.
Esparru akordio hau formalizatu eta izenpetzeak ez du ezertan eragotziko kasuan kasu Euskadiko Autonomia Estatutuaren 8. artikuluan eta Gaztela eta Leongo Autonomia Estatutuaren hirugarren xedapen iragankorrean jasotako xedapenen babesean gara daitezkeen prozeduretan xedatutakoa, ez eta organo eta erakunde ordezkariek aurkez dezaketen edozein ekimenen babespeko prozeduretan ezarritakoa ere.

3.	LANKIDETZA HERRITARREN INTERESEKO GAIETAN
Enklabeko herritarrei zerbitzuak emateko, aldeek beren arteko lankidetzako lehentasunezko arlo hauek identifikatu dituzte (batzuk udalerri mugakideetara ere zabal daitezke):
1)	Adinekoak, desgaituak eta mendekotasunak dituztenak gizarteratzea eta gizarte arreta ematea.
2)	Genero indarkeriaren aurkako protokoloak eta koordinazioa. Berdintasunaren arloko politika publikoak.
3)	Gazteriaren arloko politika publikoak.
4)	Babes zibila eta larrialdiei aurre egitea, bereziki prebentzio, su itzaltze eta salbamendu arloan.
5)	Komunikazio eta garraio azpiegiturak. 
6)	Neguko bidezaintza planak.
7)	Ekipamenduko eta beste azpiegitura batzuetako elementu txikiak kontserbatzeko, mantentzeko eta zaharberritzeko proiektuak. 
8)	Ondasun historiko-artistiko babestuak kontserbatzeko, mantentzeko edo zaharberritzeko proiektuak.
9)	Ingurumena eta espazio bereziak babesteko proiektuak, hondakinak bildu eta kudeatzekoak, eta uren arloko babes eta esku hartze proiektuak.
10)	Landa ingurunea sustatu eta babestea; eta, horretarako, jarduera ekonomikoa bera sustatzeko zein landa inguruneko pertsonak eta proiektuak lagundu, garatu eta bultzatzeko politikak koordinatzea.
11)	Elkarlanean aritzea udalaren dirubilketaren kudeaketan.
12)	Hornidura eta zerbitzuen administrazio kontratazio zentralizatua erraztea.
13)	Kultura eta kirol jarduerak sustatzea.
14)        Euskara sustatu eta bultzatzeko jarduerak.

4.	JARRAIPENEKO BATZORDE TEKNIKOA
Esparru akordio honen Jarraipeneko Batzorde Teknikoa sortuko da, eta eginkizun izango du esparru akordioaren klausuletan jasotako egitekoak, izenpetu ondoren nolabait garatzea behar dutenak, gauzatzea.
Alde bakoitzaren hiru ordezkarik osatuko dute Jarraipeneko Batzorde Teknikoa. Urtean behin bilduko da, eta aldeetako edozeinek eskatzen duen guztietan ere bai.
Aldeen ohiko baliabideak erabiliz funtzionatuko du.
Jarraipeneko Batzorde Teknikoa ez da administrazio organoa izango eta, beraz, ez du administrazio egintzarik emateko ahalmenik izango. Administrazio egintzak aldeetako organo eskudunek emango dituzte beren eskumen eta jardute eremuaren arabera, ordenamendu juridikoaren arabera.

5.	ESPARRU AKORDIOAREN IRAUPENA
Esparru akordio honek lau urteko iraupena izango du izenpetzen denetik aurrera, eta beste lau urtez luzatu ahal izango da, aldeen berariazko adostasunez.  Esparru akordioaren indarraldia bukatu baino hiru hilabete lehenago onetsi beharko da akordio luzapena. 
Esparru akordioa bukatutzat joko da aldeetako edozeinek berariaz hala eskatzen badu, helburu guztiak bete direlako edo behin betiko irtenbidea aurkitu delako enklabearen egoera modu iraunkorrean konpontzeko, ordenamendu juridikoarekin bat etorriz. Aldeek hiru hilabeteko aurrerapenez eman beharko diote horren berri elkarri.

6.	ESPARRU AKORDIOARI BURUZKO ARGIBIDEAK
Esparru akordio honen berri emango zaie enklabeko udalei eta, dagokionean, eragindako gainerako udalei, Eusko Jaurlaritzari eta Gaztela eta Leongo Juntari.

7.	IZAERA JURIDIKOA
Esparru akordio honek administrazio izaera du, eta aldeak administrazioarekiko auzien jurisdikziopean egongo dira akordioa interpretatu eta aplikatzetik erator daitezkeen auzi guztietan.
Aldeak ados daudenez hitzartutako klausula guztiekin, hitzematen dute klausula horiek ahalik eta modu zorrotz eta zehatzenean beteko dituztela ordezkari gisa esku hartzen dutenean; eta, bat datozela adierazteko, agiri hau eta agiriaren hamabi kopiak izenpetu dituzte goiburuan adierazitako tokian eta egunean.
ARABAKO FORU ALDUNDIAREN IZENEAN       BURGOSKO PROBINTZIA DIPUTAZIOAREN IZENEAN


Izpta.: Ramiro González Vicente			         Izpta.: César Rico Ruiz

